
Макалада инклюзивдик маданиятты калыптандыруу-

нун шарттары белгиленет. Инклюзивдик билим берүү сис-

темасында өзгөчө муктаждыгы бар жана майып балдарга 

карата коомчулуктун көз карашы, ой пикирлери, аларга 

кылган мамилелери тууралуу кеп козголот. Аталган кат-

мардагы балдарды окутуп, тарбиялоо процессинде инклю-

зивдик маданияттын орду белгиленет. Анткени бул багыт-

та окутууну ишке ашыруунун бирден-бир жолу катары пе-

дагогдордун жана башка чөйрөнүн өкүлдөрүнүн инклюзив-

дик маданияттын нормаларынын чегинде өзгөчө муктаж-

дыкка ээ жана майып балдарга оң жактуу мамиле жасоо-

нун мааниси зор. Тилекке каршы, бүгүнкү күндө коомдо да-

гы да болсо стереотиптердин циркуляциясы, дискримина-

ция орун алып келгендиги айтылды. Инклюзивдик мада-

нияттын нормаларынын чегинде иш-аракет кылуусу ар бир 

адамдын өзүнөн көз каранды. Коомчулук да ага карата 

жооп реакциясында инклюзивдик билим берүүгө тиешелүү 

адамдардын арасында агартуу иштерин жүргүзүү зарыл-

дыгы, мектепти инклюзивдик окутууга даярдоо, ата-эне-

лер менен иш алып баруу тууралуу маселелер козголду.  

Негизги сөздөр: инклюзия, инклюзивдик маданият, 

майыптуулук, окутуу, тарбиялоо, дискриминация, жетки-

ликтүүлүк, ориентир алуу, социалдык интеграция, маданий 

норма, стереотип. 

В данной статье отмечается условия формирования 

инклюзивной культуры. В системе инклюзивного образова-

ния говорится о взглядах, мнениях, мышлений, действий и 

отношений общества к особо нуждающимся детям и де-

тям с ограниченными возможностями здоровья. Были от-

мечены место инклюзивной культуры в процессе обучения и 

воспитания выше указанных детей. К сожалению, на сегод-

няшний день в обществе имеется место циркуляция сте-

реотипов и дискриминаций в отношении к детям инвали-

дам. В рамках инклюзивной культуры деятельность и пове-

дения человека зависит от самого себя. И поэтому особо 

нуждающиеся дети и дети с ограниченными возможнос-

тями здоровья ожидают от окружающей среды теплые 

отношения, внимания и индивидуально-педагогический под-

ход.  В связи с этим были подняты вопросы такие, как об-

щества в качестве ответной реакции среди людей задей-

ствованных инклюзивном образовании, должны провести 

просветительские работы, подготовить школ к инклюзив-

ному обучению и вести соответствующие работы с роди-

телями.   

Ключевые слова: инклюзия, инклюзивная культура, 

инвалидность, обучение, воспитание, дискриминация, дос-

тупность, ориентация, социальная интеграция, культур-

ная норма, стереотип. 

This article notes the conditions for the formation of an 

inclusive culture. The inclusive education system speaks about 

the views, opinions, thoughts, actions and attitudes of society 

towards especially needy children and children with disabilities. 

The place of inclusive culture in the process of training and 

education of the above children was noted. Unfortunately, today 

in the society there is a circulation of stereotypes and discrimi-

nation in relation to children with disabilities. Within the frame-

work of an inclusive culture, human activities and behavior de-

pend on oneself. And therefore, especially needy children and 

children with disabilities expect a warm relationship, attention 

and an individual pedagogical approach from the environment. 

In this regard, issues were raised, such as societies, as a 

response among people involved in inclusive education, should 

conduct educational work, prepare schools for inclusive educa-

tion and conduct appropriate work with parents. 

Key words: inclusion, inclusive culture, disability, educa-

tion, upbringing, discrimination, accessibility, orientation, so-

cial integration, cultural norm, stereotype. 

Инклюзивдик билим берүү бул адамдын таануу-

чулук мүмкүнчүлүгүнө шайкеш келүүчү жана жаша-

ган жеринде сапаттуу билим алуудагы адам укугунун 

сакталышы, ишке ашуусу саналат [4, 7-б.]. 

Бүгүн күндө инклюзивдик билим берүү система-

сы, аны ишке ашыруу процесси өлкөбүздө актуалдуу 

маселелердин бири десек болот. Бул процесстин ар 

түрдүү программалардын алкагында кандайдыр бир 

деңгээлде ишке ашырылып жатышы көңүл толорлук 

көрүнүш. Бирок инклюзивдик билим берүү система-

сында өзгөчө муктаждыгы бар жана ден-соолугунан 

мүмкүнчүлүгү чектелген балдарга карата коомчулук-

тун көз карашы, ой пикирлери, аларга кылган мамиле 

тууралуу кеп козгоо зарылдыгы бар. Бул багытта аяр-

луу катмарды түзгөн балдарга карата жасалып жаткан 

иштердин бардыгы эле оң жактуу мүнөзгө ээ эмес. 

Ошондуктан «инклюзивдик маданият» термининин 

айланасында жана аны калыптандыруунун шарттары 

тууралуу сөз учугун улоо максатка ылайык.  

Заманбап билим берүүнүн бардык деңгээлдерин 

өнүктүрүүчү гуманистикалык парадигма өзгөчө мук-

таждыктарга ээ балдарга көңүл бурууну талап кылат. 

Бул багытта инклюздик мектеп үч түзүлүштөн турат:   

а) Инклюзивдик   саясат; 

б) Инклюзивдик маданият; 

в) Инклюзивдик практика.  

Булар бир учурда ишке ашырылышы шарт. 

Алардын ирет тартиби болбойт, алар параллелдүү иш-

ке ашып жүрүп отурат. 

Билим берүү тармагында мамлекеттик-инклю-

зивдик саясаттын бир көрсөткүчү катары болуп калк-

тын аяр катмарларына, алардын арасында ден-соолу-

гунан мүмкүнчүлүгү чектелген балдарга мамиле эсеп-

телинет [3, 4-б.]. 

Инклюзивдик маданият – бул өзгөчө муктаж-

дыкка ээ жана ден-соолугунан мүмкүнчүлүгү чектел-

ген коомчулуктун коопсуздугун түзүүгө багытталган 

топтун ар бир мүчөсүнүн оң жактуу бааланышы. 

Учурда коомчулукту түзүү, бардык балдар чогу бир-

геликте окуу ишмердүүлүгүндө иштешине, кызматта-

шууга негизделип, биргелешип дискриминациянын 

бардык формаларын болушунча жоюуга аракеттер 

жасалат. Бул тууралуу окумуштуу А.Раимкулова 

мындай дейт: «Ар бир окуучу коопсуз чөйрөдө (физи-

калык эле планда эмес, эмоционалдык планда да) би-

лим алса сөзсүз ийгиликке жетишет» [3, 144-б.].  

Коомчулукта ден-соолугунан мүмкүнчүлүгү 

чектелген адамдарга карата стереотиптердин цирку-

ляциясы дагы да болсо өз күчүндө айланып жашап 

келет. Мисалы, коомчулукта «Ал бала майып да, анын 

колунан келбейт», «Сен майыптардын мектебинде 

окуйсунбу?», «Мүмкүнчүлүгү чектелген адамга ише-

нүүгө болбойт» ж.б. стереотиптер кездешет. Аларды 

аң-сезимден алып салууга мүмкүн эмес, ошентсе да 

коомдун өнүгүп, өзгөрүү шартында ар бир адам атал-

ган катмарга карата жеке ой пикирин өзгөртүүгө мез-

гил жетти деп ойлойбуз. Анткени, заманбап коомчу-

лук инсандын жаңы табитин, жаңыча көз карашын, 

баалуулуктарын талап кылып жаткан учур.   

Маданияттуу болуу, этикалык, маданий норма-

лардын чегинде иш-аракет кылуу алгач ар бир адам-

дын өзүнөн башталат. Өзгөчө муктаждыкка ээ балдар 

жана майып балдар чөйрөдөн жылуу мамиле күтү-

шүп, ал маданияттуулуктун бирден-бир негизин тү-

зөт. Мектепте инклюзивдик шарт түзүп, балдарды 

тартуудан мурда агартуу иштерин жүргүзүү менен 

коомдук аң-сезимге инклюзивдик маданиятты калып-

тандыруу өтө маанилүү маселелердин бири десек бо-

лот. Өзгөчө белгилей турган учур, окуу-тарбиялоо 

процессинде окуучуларга жекече мамиле жасоо чоң 

мааниге ээ. Мугалим инклюзив бала класстына келсе, 

алгач баланын өздүк делосу, мектепке кирер алдында 

текшерүүдөн өткөн жыйынтык протоколдору менен 

таанышып, негизги бузулуусу, физикалык ден-соолу-

гу, социалдык-тиричилик шарттары тууралуу кабар-

дар болуусу зарыл [4, 96-б.]. Андан соң, жыйынтык-

тын негизинде, маданияттуулуктун шартында иш-

аракет кылышы шарт.   

Коомчулук инклюзивдик окутуу көйгөйлөрү 

каржы маселесине барып такаларын, ар бир бала үчүн 

өзүнчө окутуу программасын ишке ашырууда чоң 

каражат талап кылынарын белгилешет. Бирок, ал ка-

ражатсыз инклюзивдик маданияттын алкагында биз 

кандай кадамдарга баруубуз керектиги, конкреттүү 

кандай иштер жасалып жаткандыгын анализдөө экин-

чи планда калып жатат. Мектепти инклюзияга буруу 

идеясын алдыга алып чыгуудан мурда жалпы коомчу-

лук, ата-энелер жана педагогдор психологиялык жак-

тан даяр болушун камсыздоо эң алгачкы кадам десек 

болот. Педагогдун ички психикалык даярдыгы, ой 

жүгүртүүсүн стратегиялык жактан иреттөөсү, систе-

малуу өзгөрүү зарылдыгы реалдуу чындык.  

Коомдо «психологиялык коопсуз чөйрө», «ин-

клюзивдик маданият», «инклюзивдик нормалар» туу-

ралуу айтылып эле келе жатат, маселе аларды ишке 

ашырууда жатат. Бул проблема материалдык жактан 

камсыздоого, пандуска же лифтке байланыштуу эмес, 

жеткиликтүүлүк түшүнүгүнө байланыштуу, ал биз-

дин аң-сезимибигзе, ой жүгүртүүбүзгө, түшүнүүбүзгө 

да татаал. Жеткиликтүүлүк бул – социалдык бир топ 

үчүн кам көрүү же кандайдыр бир абал эмес, бул бар-

дык топтордун абалын жакшыртуучу негизги шарт, 

тандоо эркиндиги, кандайдыр бир чөйрөгө эркин ки-

рүү, анда жашоо, пикирлешүү, кырдаалды пайдала-

нуу мүмкүнчүлүгү, учурга, азыр болуп жаткан кыр-

даалдарга, чөйрөдөгү адамдарга болгон жеткиликтүү-

лүк саналат. Бул негизде инклюзивдик маданияттын 

алкагында жеткиликтүү окутууну камсыздоонун кри-

терийлерине: 

1. Туура ориентир алуу (зарыл маалыматтар ме-

нен кабардар болуу); 

2. Көз карандысыздык (тандоо эркиндиги); 

3. Мобилдүүлүк; 

4. Убакыт туура пайдалануу; 

5. Социалдык интеграция; 

6. Финансылык жактан каржылоо (зарыл кара-

жаттар); 

7. Өткөөл мезгил (өзгөрүү процессине психоло-

гиялык жактан даярдык) кирет. Мисалы, арабада 

отурган майып бала үчүн мектептин эшигинин ачы-

лышынан баштап, эшиктин ылдый жагында жайгаш-

кан көзчө, класс, окуу куралдары, окутуу методдору, 

технологиялары, чөйрөнүн адекваттуу мамилеси ж.б. 

бардык нерсе жеткиликтүү болушу керек.  

Коллективдин инклюзивдик маданиятын калып-

тандыруу зарылдыгы төмөнкү шарттар менен түшүн-

дүрүлөт:  

 агартуу иштерин жүргүзүү, инклюзиянын не-

гизги максаттарын, баалуулуктарын жана принципте-

рин, коллективдин учурдагы жана  иш-аракетинин 

планын калыптандыруу жана анын алгачкы планын 

талкуулоо;  

 Билим берүү мекемелеринде инклюзивдик 

окутууну ишке ашырууну жөнгө салуучу норматив-

дик-укуктук актыларды иштеп чыгуу; 

 Ден-сооолугунан мүмкүнчүлүгү чектелген 

балдарды жана аларга билим берүүнүн өзгөчөлүк-

төрүн ачып көрсөтүү; 

 Алгачкы ПМПКнын (психологиялык-меди-

циналык-педагогикалык комиссия) диагностикалык 

документтерин даярдоо менен балдар үчүн атайын 

билим берүүнүн шарттарын ата-энелер менен сүйлө-

шүү, талкуулоо зарылдыгы; 

 Баланын мүмкүнчүлүгүн эске алуу менен 

адаптацияланган билим берүү программасы;  

 Баланын мүмкүнчүлүгүн эске алуу менен 

кошумча адаптацияланган окуу программасынын 

ичинде жекече окуу планын иштеп чыгуу (М: аутист 

баланын хорго катышуусу ж.б); 

 Педагогикалык кадрлардын кесиптик жана 

психологиялык даярдыгы, инклюзияны аң-сезимдүү-

лүк менен кабылдоосуна анализ; 

 Билим берүү чөйрөсүнүн даярдыгы, мате-

риалдык-техникалык жактан камсыздоо; 

 Предметтик-өнүктүрүүчү чөйрөнүн, билим 

берүү программаларынын жана технологиялардын, 

дидактикалык материалдардын даярдыгына анализ; 

 Билим берүү чөйрөсүнүн адаптациясы;  

 Предметтик-өнүктүрүүчү чөйрөнүн, билим 

берүү программаларынын жана технологиялардын, 

дидактикалык материалдардын даярдыгы. 

Бүгүнкү күндө инклюзивдик билим берүүнүн 

зарылдыгы тууралуу эмес, аткара турган иштерди 

пландаштыруу керек. Эгерде мектеп директору ал 

мектепти инлкюзивдик мектепке өзгөрткүсү келсе, 

биринчиден, агартуу иштеринен баштоо зарылдыгы 

бар. Балдар, ата-энелер, педагогдордун коллективине 

түшүндүрүү иштерин жүргүзүү керек.  

Биринчиден, педагогдор менен иштөөнү анын 

ички психологиялык даярдыгынан баштап, андан 

кийинки этапта квалификациясын жогорулатуу курс-

тарына катыштыруу зарыл. Көпчүлүк учурда педагог-

дун сенсордук жактан даяр эместиги байкалат, аны 

инклюзив бала үчүн канча маяна ала тургандыгы 

кызыктырып, окутууга каршы туруп, мындай балдар 

менен иштөө тажрыйбасы жоктугун баса көрсөтүп 

айтышат. Бул багытта педагог менен алдын-ала агар-

туу иштери жана квалификациясын жогорулатуу 

боюнча иштер жүргүзүлбөгөндүгү, психологиялык 

жактан даяр эместиги, кызыгуу башка тарапта экен-

дигине күбө болобуз.    

Экинчиден, директор нормативдик-укуктук до-

кументтерди иретке келтириши керек. Анткени ата-

энелер менен иш алып барууда мыйзам чегинде иш-

аракет кылуу, ата-эне ПМПКнын жыйынтыгынын 

чечими менен баланын жекече картасын алып келиши 

керек, ошондо гана мектеп жекече билим берүү про-

граммасынын негизинде жардам берүүгө, окутууга 

даяр болот.  

ПМПКнын чечиминин башталышында адапта-

цияланган билим берүү программасы, массалык про-

граммада окуу пландары иштелип чыгып, ага адапта-

циялоо иштери камтылып, ар бир баланын психо-

физиологиялык абалына карата окутуунун формасы 

сунушталат, же айрым бир бала адаптацияланган окуу 

программасын толук өздөштүрө албаса, анда жекече 

окуу планына өтүү керек, тактап айтканда, окутуу 

формасын ийкемдүүлүгүн камсыздоо, адистер менен 

кеңешип көрүп, кайсы балага кандай мамиле керекти-

гин иштеп чыгуу керек. 

Ата-энелер менен иш алып барууда аларга кеңеш 

гана бербестен, баланы окутуу зарылдыгын аң-сезим-

дүүлүк менен туюп, баласына кандай шарт керек 

экендиги тууралуу ой-пикирин сунуштап, мектеп 

анын негизинде гана иш-аракет кылуу зарылдыгы 

бар.   

 Россияда инклюзивдик билим берүүнү ийги-

ликтүү ишке ашыруу максатында «Мектеп бардыгы 

үчүн» долбоору иштеп, балдарды колдоо табигый 

мүнөздө жүрүп, инклюзивдик мектептердин кори-

дорунда балдардын сүрөттөрү, жасаган макеттери 

илинип, жагымдуу психологиялык климат түзүлгөн. 

Инклюзив бала илинип турган өзүнүн сүрөттөрүн 

көргөндө ал мектептин чөйрөсү өзүнүкү экендигин 

сезет,  тактап айтканда, балага жашоонун маңызын те-

рең түшүнүүсүнө колдоо көрсөтүлөт. Сенсордук бөл-

мөлөр да ата-энелердин жардамында уюштурулуп, ал 

жерде баланын реакциясына өзгөчө көңүл бурулат. 

Ошону менен бирге, мүмкүнчүлүгү чектелген балдар-

ды социалдык-коштоо процессинде диагностикалоо 

технологиялары, инсанга багытталган технологиялар 

жана физикалык, психикалык жактан бузулуулары 

бар балдардын ата-энелери менен өз ара иш-аракет 

кылуу технологиялары колдонулуп келет [2, 198-б.]. 

Билим берүү системасында эмоционалдык-эрк-

түүлүк чөйрөсүндө бузулуусу бар балдардын тобу-

аутисттер да коомдо көп учурап, дүйнөлүк статистика 

боюнча жаш балдардын 3%ы аутизм менен жабыр-

кашат. Бул балдардын өзгөчөлүгү болуп социалдык 

жүрүм-турумунун формаларынын өнүгүшүнүн ке-

чеңдеши саналат.  

1943-жылы швейцариялык психиатр Л.Каннер 

психиатриялык практикасында балдарда аутизмдин 

белгилерин табуу менен эрте балалыктын аутизмин 

(РДА) бөлүп көрсөтүүдө балдардын төрөлгөндөн тар-

тып айлана-чөйрө менен карым-катнаш түзүү жөндө-

мүнүн, сырткы кырдаалдарга болгон реакциясынын 

жоктугун аныктаган [2, 45-б.].  

Бул катмардагы балдарга да инклюзивдик мада-

нияттын чегинде өзгөчө гумандуу мамиле талап кы-

лынат. Аутист балдар бардык класстагы окуучулар 

үчүн берилген фронталдык инструкцияны кабыл 

алышпайт. Аларга тапшырманы кайра кайталоого, 

алардын кырдаалга карата реакциясын күтүү менен 

толеранттуу мамиле жасоо керек. Мугалимдин класс-

та жагымдуу чөйрөнү түзүүсү аутист балдардын мек-

тепке тез адаптациялануусун камсыздайт. Сабактар-

дын ортосунда тыныгууда формалдуу эмес байланыш 

талапка жооп берерлик деңгээлде уюштурулушу ке-

рек, анткени курбалдаштарынын кылган позитивдүү 

мамилеси алардын чөйрөгө тез аралашуусуна шарт 

түзөт. Мугалимдин да аутист балдар менен кырдаал 

өзгөрүп калса, сөзсүз түрдө аны талкуулап, эмоцио-

налдык жактан кеңири комментарий бериши, бала-

нын чөйрө менен болгон эмоционалдуу реакциясы-

нын пайда болушуна бирден-бир себеп боло алат.  

Педагогдор, психологдор өздүк практикала-

рында аутист балдардын жан дүйнөсүнүн назиктигин, 

өтө жогорку сезимталдыгын эсепке алышы керек. Бул 

балдарга индивидуалдуу-адаптациялоочу сабактын 

ритми сунушталып, окуу менен эс алуу паралеллдүү 

ишке ашырылышы туура болот. Мисалы, баланын 

сабактын жалпы ритминен алаксып, эшикке чыгып эс 

алып келүүсүнө шарт түзүү ж.б.  

Педагогикалык чөйрөдөгү адамдар балага түшү-

нүү жана чыдамдуулук менен мамиле кылууда жого-

руда аталган көйгөйлөр жылдын биринчи жарымында 

жоюла баштайт. Дени сак балдар менен бирге аутист 

балдарга окутуунун реалдуу тажрыйбаларын колдо-

нууда гана иштин эффективдүүлүгү камсыз болот. 

Эгерде окуу процессинде тапшырма аткарууда муга-

лим баланы шаштырып, тез аткаруусун талап кылса, 

анда коркуунун күчөшү, унчукпай коюу, өзүнө беки-

нип алуу сыяктуу тескери реакция пайда болот. Мын-

дай учурда да мугалим педагогикалык этиканын че-

гинде акырындык менен балага тапшырманы акы-

рындап көбөйтүү, психологдун дайыма моралдык 

жактан колдоо көрсөтүүсү маанилүү. Ошону менен 

бирге адистер менен ата-эненин балага болгон бир-

диктүү ишеними жана алардын биргеликте иш-аракет 

кылуусу да алдынкы планга чыгат. Анткени, аутист 

баланы психологиялык-педагогикалык коштоо, оку-

туп, тарбиялоо процесси балага ишенүү аркылуу иш-

ке ашат. Педагогдор аутист баланын эмнени сүйөрү, 

сүйбөсү, жакшы-жаманды айырмалоосу, көндүм 

адаттары, башка адамдар андан эмнени күтүп жаткан-

дыгы, алардын мүмкүнчүлүгүнүн чеги тууралуу ка-

бардар болуу менен ага карата жекече-педагогикалык 

мамиле кылуусу шарт. Тажрыйбалуу, компетенттүү 

педагог бир эле учурда бардык балдарга, алар менен 

катар аутист балага да өзгөчө көңүл буруу менен оку-

туунун ылайыктуу методун табат да, ийгиликтүү на-

тыйжага ээ болот. Мындай тажрыйбанын жыйынты-

гында балдар коллективинде жагымдуу психология-

лык климат пайда болуп, мугалим тарабынан пози-

тивдүү колдоо табышат. Бул учур да инклюзивдик ма-

данияттын нормаларынын сакталышы менен түшүн-

дүрүлөт.                     

Дегеле, калктын аяр катмарынан чыккан балдар-

га мектеп коомунун стереотиптик мамилесин өзгөр-

түү, жалпы билим берүү мектептерде инклюзивдик 

билимди ишке ашыруу эффективдүүлүгүн камсыз-

доо, мектеп турмушунда сиңип калган тартиптерди 

өзгөртүү менен кайра курууну талап кылат. Талаш-

сыз, мектеп коомунда оң тажрыйбага караганда терс 

стереотиптер күчтүүлүк кылып, анын негизин ишен-

бестик түзөт. Бул багытта инклюзивдик маданияттын 

шарттарын калыптандыруу менен аны ишке ашыруу   

максатында төмөнкү социалдык модель сунушталат: 

 Өзгөчө муктаждыкка ээ болгон адамдарды 

дени сак коомчулуктун фонунда таануу, алардын 

окууга муктаж экендигин ар бир жарандын сезип-

туюусу; 

 Коомду өзгөртүү жана өзгөчө муктаждыкка 

ээ болгон балдарга карата коомдун мамилесин өз-

гөртүү керектиги; 

 Жагымдуу шартты түзүүгө, бир-бирин түшү-

нүүгө жана карым-катнашына, ошондой эле инклю-

зивдик маданиятты өнүктүрүү ийгилигине негизги 

шарты болгон мектеп администрациясынын компе-

тенциясы; 

  Инклюзивдик өзгөрүүлөрдү ишке ашырууда 

ата-энелердин талаптары; 

 Педагогдорду психологиялык жактан даяр-

доо, квалификациясын жогорулатуу ж.б. 

Бүгүнкү күндө педагогикалык чөйрөдө мүмкүн-

чүлүгү чектелген майып жана өзгөчө муктаждыктарга 

ээ балдарга карата инклюзивдик маданияттын үлгү-

лөрүн иштеп чыгып, аны реализациялоо ар бири-

биздин милдетибиз.  

